
সন্ধ্যার অতিথিরে লহ বরি’, 
সে  যা এনেছে দিবে দ্বারে রিক্ত করি’।
চরণে তার বাজে স্বপন-ধ্বনি,
থেমে যায় গ্রহতারা, কাঁপে অবনী, 

নয়ন-অতলে তার  বরিষার বারিধার 
শরত-সুনীলে যেন রেখেছে ধরি’!




তার আধ আঁখি ঢুলে যেন ভরা তিমিরে,
আধ আঁখি জলে উঠে আকাশ ঘিরে’,

তরুশিরে সোণ ঢালা,   তরুতলে ছায়া মেলা
তার কপোলে কি মায়াজাল রচিছে মরি।


সারা দিন মাঠে মাঠে যাহা সঞ্চয়
বন হ’তে আনিয়াছে যাহা মন লয়, 

বনফুলে ভরা ঝুলি,   হয়ত লেগেছে ধূলি,
সরস পাপ্ড়ীগুলি গিয়াছে ঝরি'।






সে আসিয়াছে নব বেশে, বিদেশী সেজে,
জগতের হাসা কাঁদা গড়েছে নিজে,

শত মনে মন ঢালি'  লয়েছে জীবন খালি,
রূপেরে একেছে কত গোপনে ডরি’।


ফুলের বরণে যার পরশ মেশে, 
সে ঘুরিয়া এসেছে সেই তারার দেশে,

শ্রান্ত চরণে    

জীবনের—লেখা আছে মৃত্যু হরি'।


সে যে আসিয়াছে তব দ্বার পানে,
আকাশ বাতাসের নব আহ্বানে,

ভাঙা বীণা হাতে তার,  আননে ব্যথার ভার—
খুলিয়া হৃদয় লহ সুরেতে ভরি’।




শ্রীমাখনলাল মুখোপাধ্যায়

